TEMA: WEES SOUT, AL IS DIT ONSUIWER!

So aan die begin van die jaar wil ek graag iets eenvoudigs met julle deel, iets baie bekends, maar wat tog dalk ’n kinkel in het.

Matteus 5:13 (NLV)
“Julle is die sout wat die aarde ’n beter plek moet maak. Maar as die sout verslaan het, kry jy dit op geen manier weer sout nie. Dit is totaal onbruikbaar. Al waarvoor dit goed is, is om buite op die straat uitgegooi en deur die mense platgetrap te word.

Sout is ’n wonderlike ding, wat ’n paar belangrike eienskappe het vir ons so aan die begin van die jaar:
· Sout werk nie individueel nie ← een korrel doen niks
Dis meesal so vir gelowiges ook. Dis bitter moeilik om alleen veel uitgerig te kry. Selfs Jesus het die dissipels 2-2 en 70 op ’n slag uitgestuur. Die Bybel is vol daarvan dat geloof ’n spansport is – ons is ’n liggaam wat mekaar ondersteun, ’n gebou wat mekaar dra, ’n gesin wat mekaar dien. Wie is die gelowiges wat jou omring? Wie is die sout wat jou help smaak gee? Wie is jou soutvriende by jou werk? By jou skool? In jou buurt? Het jy genoeg?
· Sout werk nie alleen nie ← sout net so is sleg en bitter. 
Sout moet by kos gegooi word en dan moet die kos meer wees as die sout. Het jy al per ongeluk te veel sout in jou pap of oor jou kos gegooi? Dis oneetbaar en word weggegooi! Dis wat met gelowiges gebeur wat net saam met gelowiges lewe, wat net saamkoek met ander sout. Hulle word oneetbaar en word uitgestoot in die wêreld. Vir ons om sout vir die wêreld te wees moet ons in die wêreld wees, genoeg van ons om ’n verskil te maak, maar min genoeg om nie te oordonder nie. Waar is ek en jy in die wêreld? En saam met wie is ons daar? Is julle min genoeg?

“Julle is die sout wat die aarde ’n beter plek moet maak. Maar as die sout verslaan het, kry jy dit op geen manier weer sout nie.

As sout verslaan het, kry jy dit nie weer sout nie..... Is dit waar? Is dit wetenskaplik waar? Nee![footnoteRef:1] [1:  The reference to salt losing its saltiness (which has a proverbial character; cf. b. Bek. 8b) is sometimes regarded as problematic, given the chemical stability of salt. The salt in view here, however, is probably that derived from the Dead Sea by evaporation, the residue of which also contains crystals of another mineral (gypsum) that can easily be mistaken for salt, which is hence regarded as having lost its saltiness (cf. F. Hauck, TDNT 1:229). 
Hagner, Donald A., Word Biblical Commentary, Volume 33a: Matthew 1-13, (Dallas, Texas: Word Books, Publisher) 1998.] 


Sout kan nie verslaan nie! Suiwer NaCl verander nie. Daarom kan ons nou nog uit soutmyne sout haal[footnoteRef:2].  [2:  https://www.sciencedaily.com/releases/2010/11/101125201448.htm
“And, to the researchers' surprise, intensive salt production was carried out in this mine at least as early as 3500 BC.”] 

(Die oudste soutmyn bekend is in Azerbaidjan waar mense al vir amper 6,000 jaar sout uithaal en die sout het steeds nie verslaan nie!) 
Is Bybel dan verkeerd? Wat maak ons hiermee?

In Bybelse tyd was die sout wat hulle gebruik het nie vreeslik suiwer nie en die onsuiwerhede het dit laat verslaan. Die onsuiwerhede het met die suiwer NaCl verbind en uiteindelik net ’n tipe kalk oorgelos.

Slegte nuus:
Almal van ons het ook maar onsuiwerhede in ons. Nie een van ons is perfek nie. En as ons nie versigtig is nie, gaan die onsuiwerhede maak dat ons ons krag as gelowiges verloor, dat ons later geen verskil meer maak nie, dat ons nie die smaak van die wêreld verander nie, want ons proe nie meer anders nie.

Daarom is bekering so noodsaaklik. Ons MOET eerlik wees met ons foute, met ons sondes. En ons MOET daarteen veg, ons moet sorg dat dit ons nie so oorneem dat die goeie in ons nie meer sigbaar, hoorbaar, voelbaar, proebaar en ruikbaar is nie.

Goeie nuus:
Tog is die goeie nuus van die Bybelse sout dat sout nie suiwer hoef te wees om ’n verskil te maak nie! Selfs met die onsuiwerhede was die sout in die Bybelse tyd bruikbaar. Meer nog, dit was van onskatbare waarde juis omdat so ’n groot verskil in mense se lewens gemaak het. Ons word gereeld hieraan herinner, want die Latynse woord vir sout is ‘sal’ waarvan die woord salaris vandaan kom. Ja, mense is selfs met sout betaal omdat sout so waardevol was, selfs al was dit nie 100% suiwer nie.

En dis die goeie nuus – ons hoef nie perfek te wees om ’n verskil in die wêreld te maak nie, ons moet net nie smaakloos wees nie! Ek, met my foute, met my sondes, met my tekortkominge kan steeds die wêreld verander, kan steeds die wêreld smaak gee.

Want my sondes is vergewe – dié wat ek aspris doen, dié wat ek per ongeluk doen en selfs dié wat ek nie eers weet ek doen nie. Dis wat Jesus Christus op aarde kom doen het. Ons het dit gevier met Kersfees. Ons vier dit elke dag van ons lewe. Ons is VRY! Ons is VERGEWE! Ons is VERLOS!

Maar Jesus doen nog selfs meer as om ons net te vergewe. Hy kom woon in ons. Sy Heilige Gees kom woon in ons. Ons kan enige oomblik en elke oomblik ons sout vol maak vanuit die bron van volmaakte sout, sout wat nooit verslaan nie – die Drie-enige God wat in ons woon.

So, ek wil jou uitdaag vir 2018:
1. Maak jou heeltyd vol met suiwer sout deur al meer by God en met God te leef.
2. Maak jouself heeltyd skoon deur die onsuiwerhede in jou raak te sien en daaraan te werk.
3. Omring jou met ander sout, sodat julle SAAM die wêreld kan smaak gee.
4. Moenie jouself afsonder van die wêreld nie. Dan word jy bitter en sleg en onsmaaklik.

Daarom het elkeen ’n pakkie sout gekry vandag. Dis om jou te herinner om jou te omring met ander sout. Een soutkorrel alleen beteken niks. Daarom is ons fokusjaar vanjaar weer – Wees lief vir mekaar.

Maar jy het ook ’n sakkie sout gekry om te onthou: sout hoort nie in ’n sakkie nie, sout moet uitgegooi word om ’n verskil te maak. Gaan maak ’n verskil in die wêreld!

Elke keer wat jy sout sien, wat jy sout oor iets gooi, vra jouself 2 vrae:
1. Wie is my soutgesin wat saam met my is?
2. Waar word ons uitgegooi?

Om af te sluit, hier is 4 oefeninge vir hierdie week. Kies een of twee of al vier. Of dink jou eie oefeninge uit. Maar doen asb iets om ’n tree vorentoe te gee:
1. Spandeer een ete hierdie week met jou geliefdes om te praat oor hoe julle mekaar kan help om suiwer te bly en hoe julle saam die wêreld ’n beter plek kan maak.
2. Identifiseer 1 of 2 mense by jou werk/skool/woonbuurt wat jy weet gelowiges is. Nooi hulle om 1 x per week saam te kom om vir jou werk/skool/woonbuurt te bid en te praat oor hoe julle saam daar kan sout wees.
3. Indien jy vandag of hierdie week ’n kuier saam met familie of vriende het, besluit om nie maar net oor die gewone te praat nie. Praat met mekaar oor hoe julle mekaar kan help en hoe julle SAAM sout kan wees.
4. Verbind jouself tot een verandering in jou persoonlike geloofslewe en doen dit dan. Bv.:
a. Ek gaan vir die volgende 10 dae elke dag 10 minute vroeër opstaan en net stilword saam met die Here.
b. Ek gaan vir die volgende 5 weke Galasiërs lees. Ek gaan week 1 elke dag hoofstuk 1 lees; week 2 elke dag hoofstuk 2; week 3 elke dag hoofstuk.....
c. Ek gaan vir die res van Januarie elke aand voor ek gaan slaap 5 minute vat en net vir myself afvra: Waar het ek vandag God se teenwoordigheid beleef.

Ek daag jou uit! En as jy die vrymoedigheid het, stuur vir my ’n e-possie en vertel vir my wat jy gekies het. 

Gaan wees SAAM sout – al is dit maar baie onsuiwer.

Amen.

